
Автобиографияны пазары

Чоох стильлері

наука стильі                 публицистика стильі тоғыс чооғыныӊ стильі

олаӊай чоох стильі хоос стиль

Тоғыс  чооғыныӊ стильі тоғыста,  правода  паза  устағ-пастағда  тіл

алызарға киректелчеткен чоох стильі полча.

Аны  ӊ   к  ӧ  р  і  мнер  і  : 

-  ӱлгӱ тӧстепчеткен  —  хазна  киректерінеӊ устирында  паза  чонны

законнардаӊ таныстырарында киректелче;

-  тоғыс  аразындағы  —  тоғыс  аразында  алай  халых  чон  аразында  тіл

алызарға паза пічіктер тимнирінде тузаланылча.

Тоғыс  стильініӊ ӧӧн  тексттері —  хазна  пічіктері полчалар:  законнар,

чарлағлар,  искіріглер,  протоколлар,  пічіктер  пазары,  сурыныс  пічии,

чарадығлар, резюмелер, автобиографиялар, ан.пасх.

Тоғыс стильінеӊ пазылған пічіктер хысхаҷахти пазылчалар,  анда  ӧӧн не

искіріг пирілче.

Пу  стильге  килістіре  тимде  сӧс  пірігістері  тузаланылча:  алғызыбыс

читірчебіс, Сірерге искірчебіс, нандырығ пирчебіс.

Иділістеӊ пӱткен адалыстар киректелче: искіріг, нандырығ, сурығ.

Сӧстер  кӧні  тузалығлар,  тілніӊ  хоос  оӊдайлары,  кізініӊ  кӧӊнін

таныхтапчатахан сӧстер чох полча.

Тоғыс  стильінеӊ  пасчатсалар,  хазнаныӊ,  учреждениеніӊ  аттарын,  ноо

кӱнде, хайда ол пічік алылғанын толдыразынаӊ пазарға кирек.



Автобиографияны пасчабыс: ӧӧн правилолар

Автобиография пазарында хатығ кирексіністер чоғыл, че пу чаҷын тоғыс

документациялырыныӊ санына кірчеткен ӱчӱн, аны пӱдірер тиксі правилолар

хайди даа киректер. Ниме чарыдарға кирек аныӊ істінде:

Автобиография аллығ, хысха, че оӊарылыстығ поларға кирек. Аныӊ улии

—  1-2  лист.  Ӧӧнінде  улуғ  «сочинениелер»  прай  хығырылбин  халчалар  паза

авторныӊ  турыстығ сарин толдыразынаӊ чарытпинчалар — удаа тоғыр-пасха

салтар читче.

Искірігні  чарытчатхан форма — тоғыс чооғыныӊ стильі.  Автобиография

алҷаас чоох пазыларға кирек. Пу документнеӊ танысчатса, ӧӧн хайығ салылча

пазылған текстке нимес, че — искірігні чарытханына. Аннаӊар орта пасханы,

пазылғанныӊ «ниик» формазы хығырчатхан кізініӊ алнында чахсы баллар алып

аларға полызар.

Автобиографияны  тимнирінде  изерістіре  пазар  оӊдайларға  тудынарға

кирек  — текст  логика  саринаӊ  изерістіре  пӱдірілерге  кирек.  Кӧзідімге  алза,

школадаӊар чоохтаза, ӱгретчее, ӱгредіг тузын чарытпин, сах андох тоғыстаӊар

пазып пастиры орта полбас.

Ӧӧн чардых — прай кӧзіткен искіріглер сын поларға киректер. Хайдағ даа

сын нимес искіріглер, іле сых килзе, сірерге улуғ проблемалар ағыларлар, ол

санда постыӊ тоғынар имиджін чидірерін. 

Автобиографияны пазарына кӧзідімнеӊ танысчабыс

Автобиография (кӧзідім)

Мин,  Сагалаков  Сергей  Петрович,  кӱрген  айыныӊ  25-ҷі  кӱнінде  1987

чылда Ағбан городта тӧреем. 1994 чылда Ағбандағы 2 № ортымах школазар

ӱгренерге кіргем.  ӱгредіг тузында мин спортнаӊ айғасхам (баскетбол кружогы,

волейбол  кружогы).  Хакас  литературазыныӊ город  синіндегі олимпиаданыӊ



призеры  полғам.  Хакас  тілінеӊ Республика  синінде  олимпиаданыӊ чиӊісчізі

полғам. 

2004 чылда школаны маӊнаныстығ тоозып,  Ағбандағы Н.Ф. Катановтыӊ

адынаӊ  Хакас  Хазна  университедініӊ  Сойан-Алтай  паза  тюркология

институдыныӊ  Хакас  пӧлиинзер  кіріп  алғам.  2009  чылда  ХГУ-ны  хызыл

дипломға тоос салғам. Олох чылныӊ ӱртӱн айынаӊ сығара пӱӱнгі кӱнге теере

Ағбандағы  24  №  школада  хакас  тілі  паза  литературазы  ӱгретчізі  полып

тоғынчам.

Хакас, орыс паза англия тіллерін чахсы пілчем.

Гражданство:  Россия  Федерациязыныӊ гражданині полчам.  Пасха

гражданством чоғыл.

Военнобязаннай полчам. Воинскай адым — сержант.

Чарғылатханы: Чарғаа тартылбаам.

Семейнай положение: ипчілігбін.

От айынын 4-ҷі кӱнінде 1989 чылда тӧреен Анна Ивановна Саражакованаӊ

хоных хон салғам.  Ол тӧреен Хызылчар городта,  пӧзік  юридическай  ӱгредіг

алған,  юрист  полып  тоғыча.  Чуртапчатханы  орны:  Ағбан  город,  Щетинкин

орамазы, тура 20, квартира 12 миннеӊ хада. Палалар чоғыл.

Хоза искіріглер:

Пабам:  Сагалаков Петр Михайлович,  кӱрген айыныӊ 13-ҷі  кӱнінде 1967

чылда Ағбан городта тӧреен, Томск городта пӧзік техническай ӱгредіг алған,

ӧӧн инженер полып тоғынча. Чарғаа тартылбаан.

Іҷем:  Сагалакова  Мария Александровна,  орғах  айыныӊ 16  кӱнінде  1968

чылда Асхыс аалда тӧреен, Ағбан городта пӧзік педагогическай ӱгредіг алған,

ӱгретчі полып тоғынча. Чарғаа тартылбаан.

Харындазым:  Сагалаков  Карим  Петрович,  кӧрік  айыныӊ  30-ҷы  кӱнінде

1998 чылда Ағбан городта тӧреен. Пӱӱнгі кӱнде Ағбандағы Николай Федорович

Катановтыӊ адынаӊ Хакас хазна университедініӊ журналистика факультедінде

1-ғы курста ӱгренче. Чарғаа тартылбаан.



Чуртапчатхан орыннары: Ағбан город, Кадышев орамазы, тура 22. 

Телефон: +79831645612.

Ниме чарыт саларға чарир студентке позыныӊ автобиографиязында?

Ӱгредігдегі  чидіглердеӊ  пасха,  ӱгредіг  тузында  апарылған  научнай

тоғыстардаӊар искіріг пирерге кирек. Ідӧк конференцияларда араласханынаӊар,

ӱгредіг  заведениеніӊ  общественнай  чуртазынаӊар,  произдводственнай

практикадаӊар хысхаҷах искіріглер пирерге кирек.

Студентке  позыныӊ  автобиографиязында  ӱгредіг  ниик  парчатханын,

пілістер  пӧзік  синде  алылчатханын  чарыдарға  кирек.  Ідӧк  активнай  чуртас

позициязына, курстардағы ӱгредіге, спортха, конкурстарда паза общественнай

чуртаста араласханына ӧӧн хайығ айландырарға кирек.

